
Prvostepena disciplinska komisija za sudije

Broj: 11-07-6-1717-8/24
Sarajevo, 02.09.2024. godine			
	
	Prvostepena disciplinska komisija za sudije Visokog sudskog i tužilačkog vijeća Bosne i Hercegovine, u sastavu: sudija Aleksandra Obradović, kao predsjedavajuća Komisije, sudija Sanja Stefanović i tužilac Sanin Bogunić, kao članovi Komisije, odlučujući u predmetu razmatranja Sporazuma o zajedničkoj saglasnosti o utvrđivanju disciplinske odgovornosti, broj: UDT DD 012108 24 od 02.07.2024. godine, zaključenog između Ureda disciplinskog tužioca i tužene Z. F., sutkinje Općinskog suda u Čapljini, na osnovu člana 60. stav 3. a u vezi sa članom 69. stav 4. Zakona o Visokom sudskom i tužilačkom vijeću Bosne i Hercegovine („Službeni glasnik BiH”, br.: 25/04, 93/05, 48/07, 15/08, 63/23 i 9/24) i člana 96. Poslovnika Visokog sudskog i tužilačkog vijeća Bosne i Hercegovine („Službeni glasnik BiH“, broj: 55/13, 96/13, 46/14, 61/14, 78/14, 27/15, 46/15, 93/16, 48/17, 88/17, 41/18, 64/18, 12/21, 26/21, 35/21, 68/21, 1/22, 26/23, 83/23 i 9/24), na sjednici održanoj dana 02.09.2024. godine, van ročišta donijela je slijedeću:

O D L U K U

	Prihvata se u cjelini Sporazum o zajedničkoj saglasnosti o utvrđivanju disciplinske odgovornosti, broj: UDT DD 012108 24 od 02.07.2024. godine, zaključen između Ureda disciplinskog tužioca i tužene Z.F., sutkinje Općinskog suda u Čapljini, pa se utvrđuje da je tužena Z. F. 

O d g o v o r n a

	Što je,

	I. Postupajući u različitim fazama predmeta Općinskog suda u Čapljini broj 53 0 P 050105 15 I, u koji je 05.02.2018. godine dostavljena Odluka o dopustivosti i meritumu Ustavnog suda BiH broj AP 2959/17, kojom je utvrđena povreda člana II/3.e) Ustava BiH i člana 6. stav (1) Evropske konvencije za zaštitu ljudskih prava i osnovnih sloboda zbog dužine trajanja izvršnih postupaka u predmetima broj 53 0 P 050105 15 I i 53 0 P 050105 15 I 2, te kojom je naloženo Općinskog suda u Čapljini da odmah preduzme ogovarajuće mjere za okončanje postupaka i obavijesti Ustavni sud BiH o preduzetim mjerama najkasnije u roku od tri mjeseca, tužena je:

a) nakon što je dana 17.02.2021. godine, sudu dostavljeno rješenje Kantonalnog suda u Mostaru broj 53 0 P 050105 18 Gži, kojim se rješenje broj 53 0 P 050105 15 I ukida u pobijanom dijelu i predmet vraća prvostepenom sudu radi nastavka postupka, propustila da dostavi odluku strankama sve do 29.07.2021. godine, odnosno u periodu od 5 (pet) mjeseci, a zatim je suprotno načelu hitnosti postupka, te uprkos urgencijama punomoćnika stranke za nastavak postupka zaprimljenim 09.03.2021. , 23.06.2021. , 25.10.2021. , 15.12.2021. , 28.06.2022. , 23.08.2022. i 09.01.2023. godine, propustila poduzeti daljnje radnje u ponovljenom postupku sve do 08.11.2023. godine, kada je poslala poziv za ročište, odnosno za vrijeme od 2 (dvije) godine i 7 (sedam) mjeseci.

b) nakon što je dana 11.02.2021. godine, sudu dostavljeno rješenje Kantonalnog suda u Mostaru broj 53 0 P 050105 18 Gži 2, kojim se rješenje broj 53 0 P 050105 15 I 2 ukida u pobijanom dijelu i predmet vraća prvostepenom sudu radi nastavka postupka, propustila da dostavi odluku strankama sve do 29.07.2021. godine, odnosno u periodu od 5 (pet) mjeseci, a zatim je suprotno načelu hitnosti postupka, te uprkos urgencijama punomoćnika stranke za nastavak postupka zaprimljenim 19.02.2021. , 09.03.2021., 28.06.2022. i 22.09.2023. godine, propustila poduzeti daljnje radnje u ponovljenom postupku sve do 08.11.2023. godine, kada je poslala poziv za ročište, odnosno za vrijeme od 2 (dvije) godine i 7 (sedam) mjeseci.

c) nakon što je dana  25.09.2020. godine, sudu dostavljeno rješenje Kantonalnog suda u Mostaru broj 53 0 P 050105 18 Gži 3, kojim se rješenje broj 53 0 P 050105 18 I 3 ukida i predmet vraća prvostepenom sudu radi nastavka postupka, propustila da dostavi odluku strankama sve do 29.07.2021. godine, odnosno u periodu od 9 (devet) mjeseci, a zatim je suprotno načelu hitnosti postupka propustila poduzeti daljnje radnje u ponovljenom postupku sve do upućivanja tuženoj zahtjeva za očitovanjem u disciplinskoj istrazi dana 23.10.2023. godine, odnosno za vrijeme od 3 (tri) godine.

d) nakon što je dana  02.02.2021. godine, sudu dostavljeno rješenje Kantonalnog suda u Mostaru broj 53 0 P 050105 18 Gži 4, kojim se rješenje broj 53 0 P 050105 18 I 4 ukida i predmet vraća prvostepenom sudu radi nastavka postupka, propustila da dostavi odluku strankama sve do 29.07.2021. godine, odnosno u periodu od 5 (pet) mjeseci, a zatim je suprotno načelu hitnosti postupka propustila poduzeti daljnje radnje u ponovljenom postupku sve do upućivanja tuženoj zahtjeva za očitovanjem u disciplinskoj istrazi dana 23.10.2023. godine, odnosno za vrijeme od 2 (dvije) godine i 7 (sedam) mjeseci.

	Dakle, 

	svjesna činjenice da je odlukom Ustavnog sud BiH broj AP 2959/17 od 17.01.2018. godine, koja je konačna i obavezujuća i predstavlja prioritet u radu redovnih sudova, utvrđeno kršenje prava na pravično suđenje, te naloženo Općinskom sudu u Čapljini da odmah preduzme odgovarajuće mjere radi okončanja izvršnih postupaka, tužena je propustila da odluke drugostepenog suda dostavi strankama u zakonski određenom roku, na koji način je postupila suprotno članu 232. Zakona o parničnom postupku FBiH, kojim je u relevantnom dijelu propisano da je prvostepeni sud dužan da odmah dostaviti odluke drugostepenog suda, a najkasnije u roku osam dana računajući od dana prijema spisa, a zatim je u dužem vremenskom periodu propustila da preduzme procesne radnje radi zakazivanja i održavanja ročišta u ponovljenom postupku i okončanja navedenih predmeta, čime je prekršila odredbu člana 228. Zakonom o parničnom postupku FBiH, kojim je propisano da je prvostepeni sud dužan, odmah po prijemu rješenja drugostepenog suda, odrediti pripremno ročište ili ročište za glavnu raspravu, koje će se održati najkasnije u roku od 30 dana od dana prijema rješenja drugostepenog suda, te prekršila obavezu postupanja i provođenja postupka bez odugovlačenja kako je to propisano članom 10. stav (2) Zakona o parničnom postupku FBiH, 

	Čime je,

	počinila disciplinski prekršaj iz člana 56. tačka 10. Zakona o Visokom sudskom i tužilačkom vijeću Bosne i Hercegovine: „neopravdano kašnjenje u izradi odluka ili u drugim radnjama u vezi s obavljanjem dužnosti sudije ili bilo kakvo drugo ponovljeno nepoštivanje dužnosti sudija.“

	II. Obavljajući dužnost predsjednice Općinskog suda u Čapljini, tužena je 02.03.2022. godine donijela Rješenje broj 053-0-Su-22-000 201 o prestanku radnog odnosa namještenici I. P. radi odlaska u penziju, nakon čega je 06.05.2022. godine sa I. P. zaključila Ugovor o djelu broj 053-0-Su-22-000416, kojim je imenovanu angažovala za obavljanje poslova u pisarnici suda u periodu od 09.05.2022. godine do 30.06.2023. godine. 

	Dakle, 

	tužena je kao predsjednica suda, koja rukovodi radom suda i osigurava da se poslovi i zadaci suda obavljaju zakonito, uredno i blagovremeno, zaključila ugovor o djelu radi obavljanja poslova koji su propisani odredbom člana 9. 2.a) Pravilnika o unutrašnjoj organizaciji i sistematizaciji radnih mjesta Općinskog suda u Čapljini, iako Zakonom o namještenicima u organima državne službe FBiH i Zakonom o radu FBiH nije propisana mogućnost zaključivanja ugovora o djelu radi obavljanja poslova namještenika organa državne službe, a koje zakonske odredbe su tuženoj kao dugogodišnjoj sudiji morale biti poznate, na koji način je prekršila principe i procedure zapošljavanja namještenika suda jasno propisane poglavljem V Zakona o namještenicima u organima državne službe FBiH,

	Čime je,

	počinila disciplinski prekršaj iz člana 56. tačka 9. Zakona o Visokom sudskom i tužilačkom vijeću BiH: „donošenje odluka kojim se očigledno krši zakon ili uporno i neopravdano kršenje pravila postupka“.

	pa se tuženoj u skladu sa članom 58. stav (1) tačka c) i 59. Zakona o VSTV-u BiH,  te u skladu sa Smjernicama za određivanje disciplinskih mjera u disciplinskim postupcima (u daljem tekstu: “Smjernice“), koje je VSTV BiH usvojilo 08.07.2016. godine izriče disciplinska mjera: 

SMANJANJE PLATE ZA IZNOS OD 15 % NA PERIOD OD 4 (ČETIRI) MJESECA

O b r a z l o ž e nj e

	Ured disciplinskog tužioca Visokog sudskog i tužilačkog vijeća Bosne i Hercegovine (u daljem tekstu: Ured disciplinskog tužioca, UDT) je 26.04.2024. godine, podnio disciplinsku tužbu, broj: UDT DD 012108 24 protiv tužene Z. F., sutkinje Općinskog suda u Čapljini, zbog disciplinskih prekršaja iz člana 56. tač. 9. i 10. Zakona o Visokom sudskom i tužilačkom vijeću Bosne i Hercegovine: „donošenje odluka kojim se očigledno krši zakon ili uporno i neopravdano kršenje pravila postupka“ i „neopravdano kašnjenje u izradi odluka ili u drugim radnjama u vezi s obavljanjem dužnosti sudije ili bilo kakvo drugo ponovljeno nepoštivanje dužnosti sudija“.
	
	U toku disciplinskog postupka, Ured disciplinskog tužioca je 26.07.2024. godine, podnio Prvostepenoj disciplinskoj komisiji, Sporazum o zajedničkoj saglasnosti o utvrđivanju disciplinske odgovornosti (u daljem tekstu: Sporazum), zaključen 02.07.2024. godine, između Ureda disciplinskog tužioca i tužene Z. F., sutkinje Općinskog suda u Čapljini.

	Navedenim sporazumom, tužena je dobrovoljno prihvatila odgovornost za disciplinske prekršaje iz člana 56. tač. 9. i 10. Zakona o VSTV-u BiH, počinjen na način opisan u disciplinskoj tužbi, broj: UDT DD 012108 24 od 26.04.2024. godine, kao i u izreci ove odluke.

	U pogledu disciplinske mjere stranke su se usaglasile da se tuženoj, u skladu sa čl. 58. i 59. Zakona o VSTV-u BiH, izrekne disciplinska mjera iz člana 58. stav 1. tač. (c) Zakona o VSTV-u BiH i to Smanjanje plate za iznos od 15 % na period od 4 (četiri) mjeseca.

	Prilikom predlaganja disciplinske mjere, stranke su, rukovodeći se principom proporcionalnosti iz člana 59. Zakona o Visokom sudskom i tužilačkom vijeću BiH, te uzimajući u obzir kriterije propisane Smjernicama, kao i dosadašnju disciplinsku praksu, cijenile broj i težinu počinjenih disciplinskih prekršaja, posljedice, stepen odgovornosti, dosadašnji rad i ponašanje tužene, te okolnosti pod kojima je disciplinski prekršaj počinjen i ponašanje tužene tokom disciplinskog postupka, te druge relevantne okolnosti.

	U pogledu olakšavajućih okolnosti cijenjeno je sljedeće: da je tužena sudija sa dugogodišnjim iskustvom u pravosuđu, da je u toku istrage i nakon pokretanja disciplinskog postupka u potpunosti i iskreno sarađivala sa Uredom, te iskazala žaljenje i kajanje zbog počinjenog prekršaja, a što se manifestuje u vidu priznavanja činjenica navedenih u tužbi i demonstriranje volje za sklapanje sporazuma, da je kroz dosadašnje rezultate rada iskazala visok stepen stručnosti i posvećenosti, da je u 2021. godini ostvarila godišnju normu od 123, 20 %, te ocijenjena ocjenom: „dobro obavlja funkciju predsjednika suda“, da je u 2022. godini ostvarila godišnju normu od 150,06 %, te ocijenjena ocjenom: „uspješno obavlja funkciju predsjednika suda“, da je u 2023. godini ostvarila normu od 92,16 %, te ocijenjena ocjenom: „uspješno obavlja sudijsku funkciju”, da je Tužena u periodu počinjenja disciplinskog prekršaja imala veliki broj zaduženih predmeta, dok je uvidom u izvještaje o radu, utvrđeno da je u navedenom periodu riješila ukupno 1834 predmeta. Pored navedenih okolnosti na produktivnost rada tužene uticala je i bolest i smrt oca u periodu izvršenja prekršaja, dok je i tužena u navedenom periodu imala zdravstevnih problema.

	U pogledu otežavajućih okolnosti, cijenjena je okolnost da je tužena počinila dva disciplinska prekršaja, kao i činjenica da je ranije disciplinski odgovarala i da je Odlukom Prvostepene disciplinske komisije Visokog sudskog i tužilačkog vijeća BiH broj 04-07-6-1255-4/2016 od 25.05.2016. godine, oglašena odgovornom za disciplinski prekršaj iz člana 56. tačka 10. Zakona o Visokom sudskom i tužilačkom vijeću BiH, te je tuženoj izrečena disciplinska mjera Javna opomena.

[bookmark: _GoBack]	Stranke su saglasne da je tužena disciplinski prekršaj iz tačke 1. disciplinske tužbe počinila iz svjesnog nehata, dok je disciplinski prekršaj iz tačke 2. disciplinske tužbe počinila iz eventualnog umišljaja.

	Prilikom sporazumijevanja o postojanju disciplinske odgovornosti i disciplinskoj mjeri, cijenjena je dosadašnja disciplinska praksa VSTV-a BiH.

	Razmatrajući podneseni prijedlog sporazuma, Prvostepena disciplinska komisija nalazi da je navedeni Sporazum zaključen u skladu sa odredbom člana 69. stav 1. Zakona o VSTV-u BiH. 
	
	Iz Sporazuma nesumnjivo proističe da je između stranaka u disciplinskom postupku postignuta saglasnost o utvrđivanju disciplinske odgovornosti tužene za počinjeni disciplinski prekršaj kako je to navedeno u izreci ove odluke, kao i saglasnost u pogledu disciplinske mjere koja se ima izreći.

	Cijeneći naprijed navedene okolnosti ova komisija smatra da je navedena disciplinska mjera Smanjanje plate za iznos od 15 % na period od 4 (četiri) mjeseca adekvatna počinjenom disciplinskom prekršaju, kao i da je u skladu sa Smjernicama, da je dat odgovarajući značaj otežavajućim i olakšavajućim okolnostima, te da se ovakvom mjerom ostvaruje primarna svrha utvrđivanja disciplinske odgovornosti, odnosno održavanje najviših profesionalnih standarda i zaštita interesa javnosti, pravosudnih institucija i pravosudnog sistema, kao i da će se ovakvom mjerom  postići svrha kažnjavanja, kako specijalne tako i generalne prevencije. Također, cijenjena je i dosadašnja disciplinska praksa VSTV-a BiH u pogledu izrečenih disciplinskih mjera u sličnim situacijama.  

	Komisija je prilikom razmatranja Sporazuma uzela u obzir navedene povrede Zakona o VSTV-u BiH, te je imajući u vidu sve iznesene razloge, odlučila kao u izreci ove odluke.

POUKA: Protiv ove odluke nije dozvoljena žalba.

Predsjedavajuća Prvostepene
disciplinske komisije
SUDIJA

    MP

Aleksandra Obradović

